
I. Hyrje

Sikundër edhe fushat tjera në prizmën e jetës institucionale të pasluftës në Kosovë, sporti i Kosovës ka shënuar rritje, aktivitete, zhvillim dhe funksionalitet të dukshëm.

Janë bërë hapa të mirë në drejtim të zhvillimit të strukturave organizative në shtyllën qeveritare (themelimi i Departamenteve komunale për sport, kulturë dhe rini), si dhe reformimi i federatave, shoqatave dhe klubeve të sportit.

Në planin kierarkik, janë përkufizuar raportet, detyrat dhe përgjegjësitë institucionale sipas rregulloreve (urdhëresave administrative) në fuqi, përderisa është bërë edhe punë e madhe në drejtim të hartimit, përpunimit, definimit dhe procesimit në parlament të ligjit të sportit.

Aktivitetet e departamentit të sportit, për vitin 2002, kanë filluar me përgatitjen, vlerësimin dhe aprovimin e politikave programore të sportit. 

Politikat e tilla programore janë në evoluim e sipër në raport me nevojat e sportit, planifikimet zhvillimore për periudha afatshkurta dhe afatmesme, ndërsa që realizimi sasior dhe cilësor i tyre është i kushtëzuar dhe i kufizuar nga buxheti shumë i vogël.

II
Strategjia zhvillimore e sportit – Politikat programore të aprovuara në kuadër të Departamentit të Sportit

Përmes këtyre politikave programore, departamenti i sportit, ka kontribuar në avansimin e sportit të Kosovës në fusha të ndryshme dhe brenda kapaciteteve shumë të kufizuara buxhetore i ka dalë në krah përmirësimit të gjendjes shumë të vështirë dhe specifike segmenteve të shumta të nevojave në sport.

1.
Programi për zhvillimin e sportit të femrave
Përkrahja e aktiviteteve sportive të femrave, shënon një ndihmesë të madhe në drejtim të angazhimit, masivizimit, rritjes së cilësisë dhe përmirësimit të pozitës së përgjithshme të femrës kosovare.

Në këtë drejtim janë bërë angazhimet e duhura nga ana e departamentit të sportit, me qëllimin që të ndihmohet dhe përkrahet aktiviteti sportiv i klubeve dhe shoqatave sportive të femrave në të gjitha komunat e Kosovës.

Duke parë pozitën e rëndë të sportit të femrave në Kosovë, departamenti i sportit ka hartuar një politikë të veçantë programore kushtuar sportit të femrave.

Qëllimi i kësaj politike është të ngritet niveli i sportit të femrave, të bëhet sensibilizimi për sportin e femrave, masivizimi, si dhe inkurajimi për përfshirje më të madhe në pozita udhëheqëse.

Duke iu referuar qëllimit të kësaj politike programore, departamenti i sportit, në vitin 2002 ka bërë implementimin e shumë projekteve të cilat kanë të bëjnë me avansimin e sportit të femrave:

· Organizimi i seminareve për trajnere, gjyqtare, personel udhëheqës (përmes federatave të sportit);

· Krijimi i komisioneve brendapërbrenda federatave të cilat merren me avansimin e sportit në federatë;

· Mbështetja financiare e komunave në krijimin e klubeve të reja për femra nëpërmes organizimit të kampeve verore;

· Mbështetja e drejtpërdrejtë e projekteve të caktuara sipas aktiviteteve sportive në klubet e licencuara tek federatat respektive të sportit (mbështetja materiale); si dhe

· Mbështjetja e aktiviteteve sportive (turnetë) jashtë vendit.

Për vitin 2003, departamenti i sportit ka hartuar një politikë më të avansuar sa i takon sportit të femrave edhe atë në drejtim të:

· Mbështetjes materiale në organizimin e kampeve rezidenciale në nivel të federatave për sportet cilësore;

· Mbështetja materiale në riaktivizimin e sporteve të cilat në dekadat e kaluara kanë ekzistuar, por si pasojë e ngulfatjes së aktiviteteve sportive gjatë periudhës së okupimit kanë ndërprerë aktivitetin e tyre;

· Krijimi i komisionit brendapërbrenda departamentit të sportit për kontakte ndërkombëtare dedikuar avansimit të sportit të femrave;

· Përkrahja materiale e klubeve cilësore të cilat kanë mundësi të aktivizimit në liga ndërkombëtare (rasti me K.B. “Universiteti” – anëtare e barabartë në ligën Trocal).

· Përkrahja institucionale dhe materiale e klubeve të femrave në turne të ndryshme ndërkombëtare;

· Përkrahja materiale në drejtim të ngritjes së kapaciteteve të resurseve njerëzore.

2.
Mjekësia e sportit

Çështja e mjekësisë së sportit është ngritur në nivel të prioritetit të veçantë, nga ana e departamentit të sportit, dhe si politikë e veçantë që është, mbulon një aktivitet të domosdoshëm në drejtim të përparimit të sportit kah niveli kulminant.

Kjo politikë programore, gjen aplikim të gjerë pothuaj në të gjitha nivelet e sportit, mbulon dhe siguron një rrjedhë normale të aktiviteteve sportive dhe rezulton me të dhëna shumë të dobishme në funksion të përmirësimit të kualiteteve fiziologjike tek sportistët.

· Departamenti i sportit ka nënshkruar marrëveshje bashkëpunimi me departamentin e shëndetësisë dhe QMS-në për shfrytëzim të përbashkët të QMS-së;

· Organizimi i seminareve profesionale me qëllim të rritjes së njohurive dhe aftësimit të kuadrit profesional;

· Paisja e QMS-së me aparaturë bashkëkohore të repartit të fiziologjisë (çikleta me ergometër, shirit për vrapim, matësi portabël i laktateve, matësi i kapaciteteve të mushkërive – të gjitha paisje elektronike që plotësojnë standardet);

· Mbështetja materiale e personelit të mjekësisë së sportit në prezentimin e punimeve shkencore jashtë Kosovës.

· Është mbështetur projekti në realizim e sipër rreth sigurimit të aparaturës për konzervimin e agjentëve anti-doping.

3.
Programi për zhvillimin e të rinjëve
Në këtë periudhë kohore, departamenti i sportit ka hartuar një program për të mbështetur federatat e sportit në ndihmën e dhënë sportistëve të rinjë dhe të talentuar për të avansuar në sportet gjegjëse. Ky program ka startuar duke qenë të bindur se potenciali i vërtetë i sportit të Kosovës qëndron tek të rinjtë.

Programi i kampeve verore ka pësuar një zhvillim progresiv në bashkëpunim me komunat dhe federatat e sportit. Kampet jo-rezidenciale të mbajtura në nivel të komunave kanë pasur për qëllim të arrijnë masivizimin e sportit të të rinjëve drejtpërdrejt tek komunat e tyre.

Ndërkohë, është zhvilluar edhe forma tjetër e organizimit të kampeve dhe ka filluar realizimi i kampeve verore në nivel të federatave – kampet rezidenciale. Përmes kësaj forme është siguruar mbështetje për aktivitetet sportive të të rinjëve (reprezentacionet e të rinjëve të Kosovës) – si e vetmja formë funksionale aktualisht, për pjesëmarrje në gara ndërkombëtare.

· Mbështetja materiale për organizimin e kampeve jo-rezidenciale në nivel të komunave (në kuadër të këtij aktiviteti, klubet që kanë organizuar kampe në nivelin komunal janë mbështetur me paisje/rekuizita sportive dhe mëditje për trajnerë);

· Mbështetja materiale për aktivitetet sportive të të rinjëve me rezultate kulminante në nivel të reprezentacioneve të juniorëve, në organizim të federatave;

· Në vitin 2002, në nivelin komunal janë mbështetur 246 kampe në të cilat kanë marrë pjesë 8,600 sportistë të rinjë duke mbuluar gjithë territorin e Kosovës. Në këtë kuadër, 56 kampe i takojnë sportit të minoriteteve;

· Në nivelin e kampeve rezidenciale janë mbështetur aktivitetet sportive të 18 federatave të licencuara të sportit;

· Përmes kësaj mbështetjeje të aktiviteteve sportive është ndihmuar në sensibilizimin dhe krijimin e klubeve të reja dhe janë arritur përvoja të dobishme për sportin.

Kjo politikë programore, nga qëllimi për masivizim, senzibilizim dhe inkurajim për pjesëmarrje në aktivitetet sportive për vitin 2002, është avansuar këtë vit, me theks të veçantë në drejtim të mbështetjes së aktiviteteve sportive të nivelit të reprezentacioneve të juniorëve – në organizim të federatave të sportit.

Duke pas parasysh se drejtoritë komunale për sport, kulturë dhe rini, kanë fituar një përvojë të mirë në organizimin dhe mbajtjen e kampeve verore, si dhe duke u nisur nga e dhëna se departamentet komunale për sport fillojnë të përfitojnë prej të hyrave buxhetore lokale – në vitin 2003, masivizimi, senzibilizimi dhe inkurajimi i aktiviteteve sportive kalon në kompetencë të komunave (me përjashtim të komunave të cilat popullohen edhe nga minoritetet, ku kampet verore janë mbështetur nga politika programore nr. 6 – zhvillimi i sportit të minoriteteve).

Në periudhën janar – gusht 2003 janë mbështetur 18 kampe verore në organizim të federatave, në kuadër të të cilave aktivitet të ngjeshur sportiv kanë zhvilluar rreth 500 sportistë të kategorisë së juniorëve (reprezentacionet e juniorëve).

4.
Pjesëmarrja në gara ndërkombëtare

Ndërkombëtarizimi i sportit të Kosovës ka qenë dhe mbetet synim i departamentit të sportit. Një aktivitet i dendur në këtë fushë është zhvilluar që nga viti 2002 kur janë përkrahur ekipe dhe federata të sportit për pjesëmarrje në takime/gara sportive ndërkombëtare, janë aranzhuar dhe organizuar takime në nivel të ministrive respektive të shteteve tjera dhe të Paktit të Stabilitetit.

· Mbështetja materiale për pjesëmarrje në garat ndërkombëtare;

· Ndërmjetësimi në drejtim të realizimit të takimeve të nivelit të federatave;

· Takime të drejtpërdrejta me ministritë respektive të shteteve tjera;

· Organizimi i ngjarjeve me karakter ndërkombëtar në Kosovë (gjysëm-maratona ndërkombëtare e Prishtinës – 13 shtete pjesëmarrëse, organizimi i Ditës Olimpike, pjesëmarrja në DanaCup, ndeshja e futbollit Kosovë – Shqipëri, ndeshja e basketbollit Kosovë – Shqipëri, meçi i boksit Kosovë – Shqipëri, ndeshja e hendbollit në mes kombëtares së Kosovës dhe Egjiptit, turnetë ndërkombëtare në futboll, karate, boks, volejboll);

Aktivitete të rëndësishme sportive në drejtim të ndërkombëtarizimit të sportit për vitin 2003 mund të shënohen:

· Pjesëmarrja e reprezentacionit të kick-boxit në Letoni;

· Licencimi i federatës së ping-pongut në federatën ndërkombëtare;

· Pjesëmarrja e reprezentacionit të të hendikepuarve në Olimpiadën Speciale;

· Pjesëmarrja e reprezentacionit të çiklizmit në garën ndërkombëtare;

· Organizimi i gjysëm-maratonës/03 ndërkombëtare në Prishinë;

· Pjesëmarrja në turneun ndërkombëtar të xhudos në Bosnjë;

· Përgatitja e reprezentacionit të ping-pongut për pjesëmarrje në kampionatin Evropian të juniorëve i cili është mbajtur në Novi Sad (reprezentacionit të Kosovës i janë bërë obstruksione dhe pengesa të natyrave edhe politike vetëm e vetëm që Kosova të mos marrë pjesë ne kampionat – përkundër angazhimit, gatishmërisë dhe përgatitjeve të bëra nga ana e përfaqësueses së ping-pongut për të marrë pjesë).

· Janë organizuar vizita dhe takime të rëndësishme brenda dhe jashtë vendit;

· Takim me përfaqësuesit e futbollit suedez rreth mundësisë së realizimit të disa projekteve që kanë të bëjnë me ngritjen e resurseve njerëzore;

· Vizita e delegacionit të departamentit të sportit bërë departamentit të shtetit amerikan, si dhe organizatave jo-qeveritare amerikane (me përkrahjen e zyrës amerikane);

· Vizita e bërë turneut të tenisit dhe kontaktet me përgjegjësit e federatës ndërkombëtare të tenisit, nga drejtori i departamentit të sportit dhe kryetari i federatës së tenisit të Kosovës;

· Aktivitetet e përbashkëta në mes të federatës së atletikës së Kosovës dhe federatës së atletikës së Gjermanisë;

· Turnetë ndërkombëtare në organizim të federatave, me rastin e 28 nëntorit;

· Turneu “Jetojmë me lavdinë tuaj”, në organizim të federatës së futbollit;

· Pjesëmarrja e reprezentacionit të boksit të Kosovës në turneun miqësor në Belgjikë;

· Pranimi i klubit të basketbollit për femra “Universiteti” në ligën Trocal;

· Pjesëmarrja e delegacionit të Komitetit Olimpik të Kosovës në konferencën ndërkombëtare në Barcelonë;

· Pjesëmarrja e reprezentacionit të federatës së karatesë në turneun ndërkombëtar në Qipro (përjelljen e këtij aktiviteti sportiv e ka bërë edhe ministri i kulturës, rinisë, sportit dhe çështjeve jo-rezidente gjatë një vizite zyrtare);

· Pjesëmarrja e reprezentacionit të kadetëve të basketbollit në kampin ndërkombëtar në Poloni (në organizim dhe mbështetje të përbashkët – departamenti i sportit, federata e basketbollit të kosovës dhe fondacioni i basketbollit të Polonisë);

5.
Programi për zhvillimin e sportit të minoriteteve

Sikur të gjitha politikave tjera programore edhe programit për zhvillimin e sportit të minoriteteve, departamenti i sportit i ka kushtuar rëndësinë e duhur.

Në këtë drejtim, është shënuar përparim i dukshëm në aktivitetet sportive të mbështetura nga departamenti me destinim përfshirjen, masivizimin, ngritjen e cilësisë dhe inkuadrimin e sportit të minoriteteve në federatat e licencuara të Kosovës.

Është siguruar:

· Përfshirja e minoriteteve në kampet verore të sportit;

· Përkrahja në krijimin e klubeve të reja të sportit të minoriteteve;

· Janë bërë investime të ndryshme në infrastrukturën e sportit në komunat e banuara me minoritete;

· Klube të minoriteteve kanë rritur aktivitetin e tyre sportiv dhe kanë bërë plotësimin e kritereve të caktuara për licencim në federatat e sportit të Kosovës (basketboll, futboll, shah, boks, çiklizëm, etj);

· Përkrahja e departamentit të sportit në realizimin e projekteve multietnike nëpër komuna;

· Mbështetja materiale dhe përkrahja nga të gjitha politikat e aprovuara programore të departamentit të sportit.

6.
Infrastruktura e sportit

Një nga elementët kryesor për masivizimin dhe ngritjen e kualitetit të sportit është numri dhe funksionaliteti i objekteve të sportit. 

Nisur nga nevojat tepër të mëdha që ekzistojnë në hapësirën e Kosovës për infrastrukturë të sportit, orientimi i departamentit të sportit ka shënuar angazhimin në drejtim të përmirësimit të infrastrukturës ekzistuese për të ndihmuar avansimin e sportit.

Buxheti i vogël në nivel të ministrisë, nuk ka lejuar mundësitë për ndërtime të objekteve të reja aq të domosdoshme, dhe si pasojë është dashur të shkohet në renovimin, përmirësimin dhe zgjerimin e infrastrukturës ekzistuese.

Departamenti i sportit nga buxheti i tërësishëm, për këtë politikë programore ka ndarë 40% të mjeteve materiale në dispozicion.

Gjatë vitit 2002, si rezultat i angazhimit të vazhdueshëm në këtë fushë, është bërë riparimi i infrastrukturës ekzistuese në 6 komuna. Këto kanë qenë investime emergjente në 3 terene të mbyllura dhe 3 terene të hapura, investime të cilat munësojnë zhvillimin e aktiviteteve sportive sipas standardeve të vendit tonë.

Në këtë vazhdë, janë shtruar 5 fusha sintetike të sportit, si model bashkëkohor i infrastrukturës në terren të hapur (të gjitha këto projekte janë realizuar me sukses dhe si të tilla konsiderohen të mbyllura).

Për vitin 2003, është aprovuar plani i investimeve në drejtim të modernizimit të infrastrukturës ekzistuese dhe ndonjë investim bazik në bashkë-financim me komunat për 12 prej komunave që kanë aplikuar dhe konfirmuar bashkë-financimin.

Këto projekte të investimeve në infrastrukturën e sportit konsiderohen ndërhyrje të fazës emergjente, të kushtëzuara nga buxheti shumë i kufizuar.

Realizimi i këtyre projekteve të përmirësimit të infrastrukturës ekzistuese pritet të finalizohet kah fundi i vitit eventualisht fillimi i vitit 2004.


6.1
Rekuizitat e sportit

Pjesë përbërëse të politikës programore të infrastrukturës së sportit, përbën edhe paisja e klubeve, shoqatave, federatave, me paisje/rekuzita sportive.

Gjatë vitit 2002, kur edhe janë organizuar kampet verore në nivel të komunave, të gjitha ekipet sportive që kanë përfituar të drejtën e mbështetjes me paisje/rekuzita sportive, të njëjtat i kanë mbajtur për shrytëzim të mëtejmë edhe pas përfundimit të kampit.

Duke iu referuar situatës dhe nevojave në teren, departamenti i sportit, përmes federatave dhe komunave ka bërë mbështetjen me rekuizita individuale dhe grupore për shumë klube të sportit, ndërsa që prioritet i ka dhënë klubeve të femrave, klubeve të minoriteteve dhe shoqatave të sportistëve me aftësi të kufizuara.

Në vitin 2003, departamenti i sportit, strategjinë zhvillimore të kësaj politike e ka përqendruar në investime për rekuzita grupore si dhe në investime me paisje / rekuzita për modernizimin dhe funksionalizimin e infrastrukturës ekzistuese të sportit.

7.
Implementimi dhe zhvillimi i projekteve për të hendikepuarit

Për të siguruar që të gjitha shtresat e popullsisë në Kosovë, përmes aktiviteteve sportive të ndihen të barabartë në shoqëri, është aprovuar politika programore për mbështetje aktiviteteve sportive për kategorinë e njerëzve me aftësi të kufizuara (sporti i të hendikepuarve).

Në vitin 2002, departamenti i sportit, ka përkrahur disa aktivitete të sportit për të hendikepuar në bashkëpunim me Komitetin Olimpik të Kosovës, HANDIKOS-in dhe shoqata tjera.

Për vitin 2003 është hartuar një politikë programore mjaft e avansuar në funksion të sportistëve me aftësi të kufizuara, ku kjo kategori do të përkrahet nëpërmes institucioneve qeveritare dhe atyre jo-qeveritare.

Aktivitetet konkrete të realizuara gjatë vitit 2003:

· Përkrahja e turneve në sporte të ndryshme (basketboll, shah, ping-pong, atletikë);

· Përkrahja me rekuizita specifike, dedikuar kësaj kategorie;

· Pjesëmarrja për herë të parë në aktivitetin ndërkombëtar – gjysëm maratona e Prishtinës 2003;

· Ndihma në rekuizita grupore për shkollën speciale në Pejë;

· Pjesëmarrja në Olimpiadën speciale në Dublin të Irlandës;

· Ndërmjetësimi në realizimin e kontakteve të bashkëpunimit me shoqatat dhe organizatat për sportin e të hendikepuarve në nivel ndërkombëtar.

Në drejtim të strukturimit të sportit për të hendikepuar, po punohet për të krijuar një federatë e cila do të merrej kryekëput me aktivitetet sportive të të hendikepuarve dhe do të përkujdesej për mbarëvajtjen e punëve.

8.
Zhvillimi i aftësive menagjuese në Federatat e sportit

Një aktivitet i madh dhe me shumë dobi është orientuar në zhvillimin dhe avansimin e aftësive menagjuese në federatat e sportit.

Përmes seminareve të ndryshme administrative dhe profesionale, Departamenti i sportit i ka përkrahur të gjitha federatat e sportit për aq sa ka pasur mundësi edhe materiale të angazhojë njerëz profesional nga vendi dhe nga shtetet tjera.

Me qëllim të ristrukturimit të federatave, departamenti i sportit ka përkrahur përmirësimin e gjendjes së tyre teknike. Në këtë drejtim janë mbështetur të gjitha federatat në organizimin e seminareve ndërkombëtare për ngritjen e cilësisë së referëve dhe trajnerëve.

Zhvillimi i kapaciteteve menagjuese të institucioneve të sportit, federatave, klubeve, shoqatave – ka për qëllim formimin profesional, profilizimin dhe aftësimin menagjues në mënyrë që institucionet e tilla të vetë-organizohen dhe të vazhdojnë punën e pavarur në periudha afatgjata si dhe të dinamizojnë aktivitetet e tyre.

Janë përkrahur federatat e sportit me rastin e botimit të materialeve, teksteve, rregulloreve, në funksion të ngritjes profesionale të resurseve njerëzore.

Synimi kryesor ka qenë dhe mbetet integrimi i parimeve: demokracia në strukturë dhe funksionalitet, integrimi i minoriteteve si dhe përfshirja e femrës në aktivitet dhe udhëheqje.

VII

· Ri-licencimi i Federatave të sportit, me çka është siguruar e drejta ligjore për zhvillimin e aktiviteteve të ndryshme sportive;

· Organizimi i gjysëm-maratonës ndërkombëtare të Prishtinës, me pjesëmarrjen e 13 shteteve;

· Organizimi i Ditës Olimpike me pjesëmarrje të të gjitha komuniteteve;

· Licencimi i federatës së ping-pongut në federatën ndërkombëtare;

· Themelimi i departamenteve komunale për sport;

· Përgatitja e strategjisë zhvillimore të sportit në periudhën afatmesme;

· Hartimi, shqyrtimi, vlerësimi profesional dhe përgatitja e ligjit të sportit (i njëjti do të shqyrtohet në parlament dhe deri kah fundi i vitit pritet aprovimi i tij);

VIII
Financimi

Financimi i aktiviteteve të sportit, për të gjitha politikat programore të aprovuara në kuadër të departamentit është bërë nga buxheti i cili i është ndarë Departamentit të Sportit prej nivelit të Ministrisë së Kulturës, Rinisë, Sportit dhe Çështjeve Jo-Rezidente.

Ky buxhet, për fat të keq është tepër i vogël edhe në vetë nivelin e Ministrisë në krahasim me nevojat reale, prandaj edhe ndarjet tjera të brendshme nuk kanë mundur të rezultojnë ndryshe.

Për vitin 2002 t’a zëmë, është kërkuar buxhet prej afër 5 mil. euro – vetëm për investime kapitale në infrastrukturën e sportit, ndërsa që departamentit të sportit i është akorduar shuma 1,220,000 € për të mbuluar të gjitha politikat e aprovuara programore!

Për të qenë në situatë edhe më të pafavorshme, e njëjta qasje i është bërë edhe ndarjes së buxhetit për këtë vit – departamenti i sportit ka arritur të disponojë me shumën e njëjtë nga viti i kaluar.

Nëse bëjmë një analizë të thjeshtë matematikore të ndarjes së buxhetit dhe e krahasojmë me nevojat të cilat secilin muaj shtohen dhe ngarkojnë me përgjegjësi departamentin e sportit për pamundësinë e mbështetjes dhe përkrahjes së aktiviteteve sportive – themi se do të duhej të paktën buxheti i secilit vit vijues të rritet për 1/3 e vitit paraprak.

Kjo nuk po ndodhë me departamentin e sportit, përkundër nevojave dhe aktiviteteve shumë të mëdha, si në rrafshin vendor ashtu edhe në atë ndërkombëtar.

    VIII 
Konkluzione

Të krahasosh atë që është arritur dhe atë që është pritur të arrihet, nuk është shumë vështirë. E vështirë është të njohësh të gjitha rrjedhat në sport dhe rreth tij, e të mos jesh në gjendje të konkretizosh aktivitete për të cilat ka potencial e resurse njerëzore, angazhim e motiv, vullnet e gatishmëri, punë e sakrificë, - ndërsa konstaton se çdo herë, mjetet e pakëta materiale në dispozicion janë ato që caktojnë dhe kufizojnë realizimet praktike të aktiviteteve të sportit.

Ia vlen të përmendim këtu disa nga politikat programore, të cilat, si shpenzueset më të mëdha të buxhetit të departamentit që janë, kanë nevojë për shumë më tepër mjete materiale:

· Programi për zhvillimin e të rinjëve – ku bëjnë pjesë kategoritë e reja të sportistëve (reprezentacionet e kadetëve dhe juniorëve), të cilat edhe ashtu kanë shumë pak mundësi të përkrahen materialisht nga federatat, shoqatat apo klubet sportive.

Mu kjo kategori e sportistëve, ka procedurat më të lehta për të siguruar pjesëmarrje në kampionate të ndryshme evropiane e botërore. Këtu edhe kërkohet përkrahje e madhe nga departamenti i sportit, por gjithqka mbetet në nivele të kufizuara të mbështetjeve në projekte, mu për shkak të mungesës së mjeteve materiale;

· Pjesëmarrja në gara ndërkombëtare – sporti i Kosovës është në fazën kur po fillon të dalë në arenën ndërkombëtare dhe po luan rolin e një ambasadori të mirë në drejtim të njohjes së vlerave tona sportive por edhe atributeve të shtetësisë. 

Është fat i mirë që kjo dalje më në fund ka filluar të ndodhë, por do të jetë vërtetë një fatkeqësi e madhe sikur ky proces të stagnojë dhe të ndërpritet fare vetëm për shkak të mungesës së mjeteve materiale.

Këtu duhet të përmendim faktin se ne shpesh dalim qesharak me përpjestimet e ndarjet e ndryshme që duhet t’i bëhen buxhetit tepër të vogël të departamentit të sportit – karshi nevojave reale, për të mbuluar aktivitete të rëndësishme sportive (në këtë rast të karakterit reprezentativ në arenën ndërkombëtare).

Kemi federata të sportit, të cilave nuk jemi në gjendje t’iu sigurojmë mbështetje serioze materiale për aktivitete të rendësishme ndërkombëtare. Detyrohemi që të mbështesim një pjesë të vogël të projektit (udhëtimin për aktivitetet jashtë, apo akomodimin për aktivitetet brenda vendit), ndërsa që pjesën tjetër të shpenzimeve duhet t’a heqin shpeshherë edhe vetë sportistët!

· Infrastruktura e sportit (investimet kapitale), bazuar në nevojat reale në terren shënon kërkesën për një shumë që tejkalon vlerën 20 mil €.

Kur të marrim parasysh:

· pasojat e luftës në infrastrukturën e përgjithshme por edhe në atë të sportit; 

· pastaj, të analizojmë faktin se 25-30 vitet e fundit nuk është investuar fare në infrastrukturën e sportit në Kosovë; 

· gjatë fazës së rindërtimit të vendit pas luftës – infrastruktura e sportit fare nuk është përfshirë dhe as trajtuar në atë rrafsh (ndosha shpesh edhe duke u trajtuar ‘luks’ nga të huajt!);

· nevojat reale në teren (prej 30 komunave të Kosovës, vetëm rreth 10 prej tyre kanë palestra të mbyllura të sportit – edhe ato nuk i plotësojnë standardet për zhvillimin e garave ndërkombëtare); (marrim shembull futbollin: me 158 klube, garohet në 4 liga, në përdorim ka 35 stadiume, ndërsa që vetëm në 8 prej tyre mund të zhvillohen aktivitetet sportive që plotësojnë standardet vendore – stadiumet tjera nuk plotësojnë as kriteret themelore, e të mos flasim për standardet evropiane e botërore);

· kualitetin e infrastrukturës ekzistuese të sportit;

· buxhetin e vogël dhe situatën e cila pamundëson angazhimin e donatorëve dhe sponsorëve në mungesë të rregullativës dhe normave adekuate ligjore;

· situatën shumë të vështirë ekonomike në vend:

· rezulton shumë shpesh edhe me shuarje të aktiviteteve sportive të klubeve, sidomos të atyre të femrave dhe atyre që gravitojnë dhe aktivitetin e zhvillojnë në zonat provinciale.

Nga e gjithë kjo që është paraqitur më lartë, mund të konkludohet se është e domosdoshme ndërhyrja urgjente nga autoritetet e pushtetit qendror që të përkrahin aktivitetet e sportit përmes alokimit të buxhetit më përmbajtësor në emër të departamentit të sportit.

Vlenë të përmendim këtu edhe faktin se gjatë kohës së okupimit dhe fillimeve të pavarësimit të institucioneve të Kosovës, ishin arsimi dhe sporti ato shtylla që e forcuan lëvizjen për pavarësinë e Kosovës – ndërsa që sot, përmes sportit ne mund t’i sigurojmë vendit tonë njohjen më të shpejtë në nivelet ndërkombëtare.

